ТОВЧ ТАНИЛЦУУЛГА 

“Импортын барааны гаалийн албан татварын хувь, хэмжээ батлах тухай” Улсын Их Хурлын 1999 оны 27 дугаар тогтоолд нэмэлт оруулах тухай


Улс орны эдийн засаг, уул уурхайн үйлдвэрлэлийн өсөлттэй холбоотойгоор манай улсын газрын тосны бүтээгдэхүүний хэрэглээ жил бүр өсөн нэмэгдэж ирсэн бөгөөд 2022 онд 1,9 сая тонн, 2023 онд 2.4 сая тонн, 2024 онд 2.8 сая тонн газрын тосны бүтээгдэхүүнийг тус тус импортлон хэрэглэж байсан бол 2025 онд импортын хэмжээ 2.9 сая тонн болж өмнөх оноос 0.1 сая тонноор өссөн. Цаашид 2026 онд    3.0 сая тн, 2027 онд 3.1 сая тн-д хүрэх төлөвтэй байна.

Өнөөдрийн байдлаар манай улс шатахууны хэрэглээгээ 100 хувь импортоор хангаж байгаа бөгөөд нийт импортын 95 орчим хувийг ОХУ-аас, үлдсэн хувийг БНХАУ-аас авч байна. 

ОХУ-ын гол үйлдвэрлэгч, нийлүүлэгч Роснефть компанитай хэлцэл хийсний дүнд өргөн хэрэглээний бүтээгдэхүүн болох АИ-92 шатахууны хил үнийг 2022 оны 05 дугаар сараас хойш 705 ам.доллароор тогтворжуулан жижиглэн борлуулалтын үнэ сүүлийн 3 жил гадаад зах зээлээс хамааралтай үнийн өөрчлөлтгүй явж ирсэн.

АИ-92 шатахууныг 2025 оны 06 дугаар сар хүртэл литр тутамд 2390 төгрөгөөр борлуулж байсан бол тухайн сард бүтээгдэхүүний үнэ 200 төгрөгөөр нэмэгдсэн. Үнэ нэмэгдэх болсон шалтгаан нь цалингийн доод хэмжээг 20 орчим хувиар нэмэгдүүлсэн, эрчим хүчний зардал 50 хувиар өссөн, халаалт, дулааны үнэ               30 хувиар өссөн, төмөр замын тээврийн өртөг 53 хувиар өссөн зэрэг нь салбарын аж ахуйн нэгжүүдийн үйл ажиллагааны зардлыг огцом нэмэгдүүлсэнтэй холбоотой байна. 

Түүнчлэн 2026 оны 01 дүгээр сарын 01-нээс эхлэн тухайн бүтээгдэхүүнд гаалийн албан татвар 5 хувиар ногдуулж эхэлснээр тонн тутамд өртгийг           125,000 төгрөгөөр өсгөж, АИ-92 шатахууны үнэ тодорхой хэмжээгээр нэмэгдэх нөхцөл бүрдээд байна.

Мөн Ойрх Дорнодод үүссэн эмх замбараагүй байдал дэлхийн зах зээл дээрх газрын тосны үнэд тодорхой хэмжээгээр нөлөөлж, үнийн өсөлт үүсэх, цаашид манай улсад нөлөөлөх нөхцөл бүрдээд байна. 

Тогтоолын төсөл батлагдсанаар нийтийн өргөн хэрэглээний бүтээгдэхүүн болох автобензиний гаалийн албан татварын хувь хэмжээг Улсын Их Хурлаас тогтоосон хязгаарт багтаан тогтоох эрхийг Засгийн газарт олгох, зах зээлийн нөхцөл байдалтай уялдуулан зохицуулалт хийх боломж бүрдэх ач холбогдолтой юм. 

Иймд “Импортын барааны гаалийн албан татварын хувь, хэмжээ батлах тухай” Монгол Улсын Их Хурлын 1999 оны 06 дугаар сарын 03-ны өдрийн 27 дугаар тогтоолд нэмэлт оруулах тухай Улсын Их Хурлын тогтоолын төслийг боловсруулсан.

Улсын Их Хурлын тогтоолын төсөл нь 2 зүйлтэй бөгөөд 1 дүгээр зүйлд “Импортын барааны гаалийн албан татварын хувь, хэмжээ батлах тухай” Монгол Улсын Их Хурлын 1999 оны 06 дугаар сарын 03-ны өдрийн 27 дугаар тогтоолын         4 дэх заалтын “26,” гэсний дараа “27,” гэж нэмэхээр тусгасан бөгөөд 2 дугаар зүйлд Улсын Их Хурлын тогтоолын үйлчилж эхлэх болон хүчин төгөлдөр байх хугацааг тус тус тусгасан. 

Улсын Их Хурлын тогтоолын төсөл нь Монгол Улсын Үндсэн хууль, бусад хууль, Үндэсний аюулгүй байдлын үзэл баримтлалтай тус тус нийцсэн болно.

